
Frá skólastjóra 
Ágætu lesendur, 
Nú hafa mikil tíðindi orðið í íslensku samfélagi og hugsan-
lega eru að verða mikil umskipti. Næstu vikur og mánuðir 
munu skera úr um það hvernig þjóðin kemst á leið upp-
byggingar. „Í draumi sérhvers manns er fall hans falið“ 
orti Steinn Steinarr en hans er minnst um þessar mundir. 
Ef til vill á þetta við um okkur Íslendinga en þá má spyrja 
sig hver draumurinn var. Ég fer ekki út í það í þessum 
pistli mínum en ekki má gleyma því að hluti þessa draums 
var líka löngunin til að vinna afrek og byggja stórt. Litla 
þjóðin vildi sýna hvað í henni bjó og margir tóku undir og 
voru stoltir af hinni svokölluðu útrás. Það kann að virðast 
að þessi draumur hafi verið óraunverulegur þegar upp er 
staðið en á meðan á honum stóð var ekki svo. Við sem 
störfum í skólunum og aðstandendur barnanna, verðum 
að halda vel utan um framtíðina, halda vel utan um börn-
in okkar. Börnin sem leika sér nú fyrir utan gluggann minn 
prúð og frjálsleg í fasi, þau eru framtíðin. Við eigum ekki 
að hlífa þeim við sannleikanum því að í einhverjum til-
fellum þurfa börn og unglingar að takast á við nýja tíma 
með foreldrum sínum. Þau eiga að fá að taka þátt af ábyrgð 
með umhyggju foreldra sinna. Það þarf að gæta þess að 
sleppa reiðinni ekki lausri sem getur étið mann að innan 
og í hverri umræðu þarf að muna eftir því að minnast á og 
tala um framtíðina þannig að hún sé spennandi og 
eftirsóknarverð. Framtíð okkar er spennandi því að takist 
okkur vel upp og ef við veljum að byggja upp af sanngirni 
og heiðarleika þá getur Ísland orðið betra, hér eftir en 
hingað til. Við þekkjum öll dæmi um fólk sem fellur við og 
stendur sterkar upp á eftir. Ísland þarf að verða slíkt 
dæmi. Mestu verðmæti okkar eru börnin. Börnin eru 
fjöregg þessarar þjóðar og um fjöregg fer maður 
varfærnislegum, mjúkum og tillitsömum höndum. Fjöregg 
geta þolað mikið eins og kemur fram í þjóðsögum þar 
sem slík egg koma fyrir. Í einni sögu gerðu tröll sér að 
leika að henda fjöreggi á milli sín og það var í lagi á 
meðan kastað var rétt og gripið rétt. Þannig er um börnin, 
þau geta þolað mikið ef þau fá þolinmæði, ást og hlýju. 
Ég leyfi mér að hvetja foreldra nú sem endranær að veita 
okkur allar upplýsingar um breytingar sem verða á högum 

barnanna til þess að við getum sinnt okkar starfi eins vel og 
kostur er. Barn sem kemur í skólann fullt af kvíða vegna 
umræðu eða áfalla heima fyrir, það getur átt erfitt með góð 
samskipti við bekkjarsystkin eða starfsfólk. Stöndum saman, 
börnunum til heilla. 
Ásgeir Beinteinsson, skólastjóri Háteigsskóla. 

 

Vetrarfrí 20. – 24. október 
Eins og fram kemur í skóladagatali, verður vetrarfrí í 
Háteigsskóla dagana 20. – 24. október. 

 

Saga úr 1. bekk 
Á hverjum mánudegi fara 1. bekkingar með kennurum sínum 
í vettvangsferð. Áfangastaðirnir eru ýmsir og margvísleg 
verkefni eru lögð fyrir í þessum ferðum. Þegar í skóla er 
komið er búin til frásögn og unnið með hana. Þessi er nýleg: 
Grasagarðurinn 

Við fórum labbandi í strætóskýlið. Svo fórum við í strætó í 

Grasagarðinn. Við borðuðum nestið okkar í kaffihúsinu. Þegar því 

var lokið fengum við að skoða fiskana. Svo áttum við að tína 

laufblöð, gul, rauð, brún, appelsínugul, grá og svört. Svo týndust 

Erlingur og Njörður. Svo gáfum við öndunum og dúfunum brauð. 

Að lokum tókum við strætó heim. 

Purki 
Purki minn er kanína, 
hann er ekki óður. 
Þótt hann nagi göt á föt, 
þá er hann ofsa góður.      Steinunn Ásta Ásgrímsdóttir, 5. bekk 

Munurinn á hausti og vetri 
Laufin á grárri grein og snjórinn á brúnni grein, hver er 
munurinn? Nú, snjórinn er á veturna og þornar á milli 
laufanna. Og á haustin detta laufin og hverfa í moldina og 
ormar éta moldina og fuglinn étur ormana og hverfa á milli 
sólanna. Þannig er munurinn á hausti og vetri. 

Hekla Baldursdóttir, 4. bekk 

Fuglasaga 
Einu sinni voru sex hugrakkir fuglar. Einn morgun komu tveir 
veiðimenn og reyndu að veiða þá. En allt í einu kom góður 
maður og bjargaði þeim.  Angelo Gabriel Pinto Barbosa, 2. bekk 

Frá foreldrafélagi Háteigsskóla 
Aðalfundur foreldrafélagsins var haldinn 30. september, 
var hann vel sóttur og gekk vel að skipa í stjórn. 
Við minnum á að foreldraframlög verða með breyttu sniði 
hér eftir. Rafrænir greiðsluseðlar verða sendir út. Óskað er 
eftir 1000.- kr. framlagi frá hverju heimili. Seðlarnir verða 
valfrjálsir og fólki því frjálst hvort það greiðir þá eða ekki. 
Guðrún Jack rannsóknarlögreglukona Miðborgar og Hlíða 
kom og ræddi um mikilvægi foreldraröltsins. Stendur til að 
fara rækilega í þau mál og er Hildur Anna fráfarandi for-
maður foreldrafélagsins þar fremst í flokki. 
Ný stjórn foreldrafélagsins: 
Sigríður Ólafsdóttir, formaður, sigga.olafs@gmail. com, 
Hafdís Gísladóttir, varaformaður, hafdis@kaktus.is, en 
þessar tvær ætla að skipta með sér formannsstarfinu. 
Einar Björn Erlingsson er gjaldkeri, einarerl@internet.is 
og Helga Dögg Flosadóttir er ritari, hdf@gmail.com. 
Aðrir í stjórn eru: Guðrún Hulda Aðils Eyþórsdóttir, Elísabet 
Guðmundsdóttir, Kristín Birna Kristjánsdóttir, Fjóla Skúla-
dóttir, Arnfríður Magnúsdóttir og Maya Jill Einarsdóttir. 
Á döfinni er fundur með bekkjarfulltrúum 28.október. 
Myndatakan 27.-30. október verður í höndum Pixmynda 
sem eru búnir að taka allar kvartanir til greina og ætla að 
breyta fyrirkomulaginu á pöntunum og heimasíðunni. 
Þetta kemur betur í ljós og vonandi verða allir ánægðir. 

 

Reykjaskóli 22. – 26. september 
22.september sl. fór 7. bekkur á Reykjaskóla í Hrútafirði. 
Þegar þangað var komið var okkur sagt frá húsunum og 
hvert við áttum að fara. Flestir voru orðnir úrvinda og 
flykktust því að herbergjum sínum. Við stelpurnar vorum á 
Vesturvist en strákarnir voru á Sundlaugarvist. Þessir 
dagar gengu bara frekar venjulega fyrir sig. Okkur var 
skipt í 3 hópa með öðrum skólum. Skólarnir sem með 
okkur voru Snæfellsskóli og Sandgerðisskóli. Maturinn á 
Reykjum var einn sá besti sem við höfðum smakkað, 
kokkurinn hét Kristján Óli Ólafsson. Við fórum í tíma eins og 
ætlast var til, tímarnir voru íþróttir, undirheimur auranna, 
stöðvaleikur, náttúrufræði og ferð um Byggðasafnið. Allir 
hóparnir fóru í þessa tíma en aldrei á sama tíma. Svo var 
alltaf frítími á milli; þá gátum við farið í íþróttir eða í 
herbergin eða næstum hvað sem maður vildi. Eftir 
kvöldmatinn var alltaf frjáls tími og krakkarnir fengu að 
flakka á milli herbergja. Svo kl. 19:30 var kvöldvakan og 
svo eftir kvöldvökuna var kvöldhressing. Á einni 
kvöldvökunni var okkur kennt hvernig skólabúðasöngur 
Reykja er sunginn. Svo átti að vera komin ró kl. 23.00 Það 
var líka hárgreiðslukeppni og Háteigsskóli fékk þann 
heiður að vera með bestu hárgreiðsluna og það voru 
Alena, Birta og Emilía sem greiddu Mihael. Á Reykjum er 
svona leikjasalur þar sem m.a er hægt að spila 
borðtennis og íshokkí. Þar voru krakkarnir í flestöllum 
frítímum sínum. Síðasta daginn, þ.e.a.s 26.sept., fórum 
við í íþróttahúsið og með dagbækurnar og fengum MSN 
og símanúmer hjá öðrum krökkum í hinum skólunum, til 
að hittast eða eitthvað svoleiðis. Við lögðum af stað heim 
um hádegi. Allir voru hressir og kátir eftir þessa frábæru 
skólaferð á Reykjaskóla í Hrútafirði. Þetta var frábært 
ævintýri og upplifun fyrir krakkana.  

Arney Sigurgeirsdóttir, Steinunn Ólína Hafliðadóttir,  
Margrét Ósk Einarsdóttir og Lilja María Pálmarsdóttir í 7. bekk. 

Fréttir úr félagsmiðstöðinni 105 
Félagsmiðstöðin 105 verður opin í vetrarfríinu. Það verður 
róleg stemning mánudag og miðvikudag og svo á föstudag 
verður sameiginleg bíósýning með Hlíðaskóla og Austurbæjar-
skóla í bíósal Austurbæjarskóla. Þetta verður nánar auglýst 
þegar nær dregur. Upplýsingar um opnunartímann eru á 
kampur.is og sjá þar 105. 
Nú má gjarnan fara að huga að því að vera með á stuttmynda-
hátíðinni Hilmarnum, en lokakvöldið er 7. nóvember. Þá mæta 
allir mjög prúðbúnir, í svörtum og hvítum fötum og horfa á 
stuttmyndir sem unglingar í hverfinu hafa búið til. Allir endilega 
veri með og búi til stutta mynd sem má vera um hvað sem er, 
t.d. heimildamynd, grínmynd, spennumynd, leirkallamynd, 
tónlistarmyndband ofrv. Aðalatriðið er að vera með og senda 
inn mynd fyrir 5. nóvember. Hámarkstími á mynd eru 10 
mínútur. Dómnefndin er ekki af verri endanum en þar á meðal 
er Hilmar Oddsson kvikmyndagerðarmaður en keppnin heitir í 
höfuðið á honum. Bæði var Hilmar í Háteigsskóla forðum og 
býr í hverfinu. Með honum verða fagmenn og kynnir kvöldsins 
er sérvalinn. Þetta er því alvöru keppni sem Hlíðaskóli og 
Austurbæjarskóli fá að taka þátt í.  
Það sem annars er á döfinni er t.d. draugakvöld, bökunarkvöld 
og fleira. Einnig þurfa unglingar að fara að æfa sig í söng, því 
strax í janúar verður söngkeppni þar sem sigurvegarinn verður 
þátttakandi í Söngkeppni Samfés sem er útvarpað á Rás 2 um 
allt land. Keppnin fer fram 23. janúar. 
Það fór unglingur á okkar vegum á Landsmót Samfés sem var 
haldið í Garði og kom ferskur heim með fullt af hugmyndum. 
Einnig höfum við boðið 9. bekk upp á að sofa í skólanum og 
tókst það með afbrigðum vel. Meðal annars fengum við 
drauga-mann í heimsókn. Opinn fundur með öllum ráðum og 
nefndum skólans tókst líka með afbrigðum vel, enda var þar 
boðið upp á pizzu í boði nemendaráðsins. Frábært 8. bekkjar 
kvöld var einnig haldið á haustdögum.  
Félagsmiðstöðin tekur vel á móti öllum, hún er opin fyrir alla 
unglinga og endilega hvetjið unglingana ykkar að kíkja við og 
spjalla. Það er gott að hafa svona athvarf í sínu hverfi þar sem 
unnið er uppbyggilegt starf með unglingum, þar sem áherslan 
er á að vera til staðar, hlusta eftir þeirra hugmyndum og hjálpa 
þeim að láta þær verða að veruleika. Við viljum að 105 sé 
valmöguleiki fyrir alla unglinga í hverfinu til að eiga góðar 
stundir. 105 leggur sig fram um að starfa eftir unglingalýðræði 
en í því felst að áhersla er lögð á virkni einstaklinga, þátttöku 
og ábyrgð. Einnig má ekki gleyma því að það er mikilvægt fyrir 
alla að eiga góðar stundir með jafnöldum án sýnilegs 
markmiðs, það er mikilvægur hluti af lífinu og nauðsynlegt að 
unglingar hafi stað til að hittast á í hverfinu þar sem fagfólk er 
til halds og trausts.       Hrefna Guðmundsdóttir, verkefnisstjóri 105.  

 

Tapað-fundið 
Tapast hefur blýantur með fíl úr silfri á endanum. Eigandinn er 
Lína Rós í 6. EVÓ. Hún er mjög leið yfir að hafa týnt þessum 
blýanti sem var gjöf frá pabba hennar. Ef einhver hefur fundið 
þennan flotta blýant, vinsamlegst skilið honum til eigandans. 
Það eru fundarlaun í boði. 
 

�          Spakmæli mánaðarins:           

Ég á þrjár gersemar sem ég gæti vel;  
ein þeirra er ást, önnur er nægjusemi, sú þriðja er auðmýkt.  
Sá einn sem elskar er hugrakkur, aðeins hinn nægjusami er 
mikilhæfur, og einungis sá auðmjúki er fær til valda.  
 Lao-Tse  


